
Ágætu fjárlaganefndarmenn.
Hér fara á eftir þau atriði sem sveitarstjórn Mýrdalshrepps leggur áherslu á og ræða við ykkur á þessum 
fundi.

Samgöngumál
Nýr vegur um láglendið í Mýrdal
Sveitarstjórn Mýrdalshrepps leggur áherslu á að nýr vegur um láglendið til Víkur sem samþykktur hefur 
verið í aðalskipulagi sveitarfélagsins, komist inn á þá samgönguáætlun sem nú er í undirbúningi og lokið 
verður við á fyrrihluta næsta árs. Vegagerðin hafði þann fyrirvara við samþykkt vegarins í skipulaginu 
að fjaran sunnan Víkurþorps yrði komin í jafnvægi áður en þar yrði hafist handa. Sveitarstjórn 
Mýrdalshrepps telur að nú sé það góð reynsla sé komin á strandvörnina sem byggð var 2011, að rétt sé 
að koma þessu verki á raunverulegt undirbúningsstig.

Ný tvíbreið brú á Jökulsá á Sólheimasandi.
Þá er lögð áhersla á að sem fyrst verði hafist handa við að tvöfalda brúna á Jökulsá á Sólheimasandi, en 
þessi brú er trúlega fjölfarnasta einbreiða brúin sem eftir er á hringveginum.

Sveitarstjóm Mýrdalshrepps leggur mikla áherslu á að þessir liðir komist strax á þá samgönguáætlun 
sem nú er í undirbúninga svo hægt sé að fara að koma þessum nauðsynlegu framkvæmdum til verka.

Vegir að ferðamannastöðum
Leggja þar aukið fjármagn í endurbætur og uppbyggingu vega að fjölsóttum ferðamannastöðum.
Vík er þriðji fjölsóttasti ferðamannastaður landsins og þar sem fjöldi þeirra sem okkur sækja heim hefur 
á stuttum tima margfaldast þurfa bættar samgöngur að fylgja með.

Leggja þarf fjármagn í að lagfæra þessa vegi til að þeir geti þjónað því aukna álagi sem um þá fer. 

Sjóvörnin í Vík
Sem byggð var 2011 hefur nú sannað gildi sitt. Síðastliðna vetur hefur reynt verulaga á garðinn og hefur 
hann þegar látið verulega á sjá, en þó varið ströndina sunnan þorpsins og Ijóst að án hans hefðum við 
tapað verulegu landi. Áform Vegagerðarinnar eru að ráðast í byggingu annars garðs austar á sandinum 
og er hann á áætlun 2016, en samhliða verður að fara í endurbyggingu á núverandi garði. Það er því 
bráðnauðsynlegt að á næsta ári fáist fjármagn til undirbúnings þessara framkvæmda.

Ég læt hér áfram fylgja með tvær myndir sem sýna hvað við er að eiga

Þessar myndir sýna landbrot austan varnargarðsins í mars 2012 og brimskafl á varnargarðinum sem 
sýnir vel hvaða áraun garðurinn verður að þola.

Eins og áður hefur verið gerð grein fyrir þá er þessi nauðsynlega vörn fyrir samfélagið hérna í Vík 
óhemjudýr fyrir okkar fámenna byggðarlag og því verður ekki hægt að ráðast í að verja byggðina nema 
til þess fáist fé úr ríkissjóði.

Lágmarkið er að varðandi fjárframlög til slíkra verkefna gildi það sama og um snjóflóðavarnir.



Raforkukostnaður
Enn vantar mikið á að niðurgreiðslur til húshitunar ná sömu stöðu og 2005. Þetta er algerlega 
óásættanlegt fyrir alla sem búa á köldum svæðum landsins og nú bætir enn í með breytingu á VSK, án 
aukningar á niðurgreiðslum verður mjög erfitt fyrir fólk að búa við þessa stöðu.

Sveitarstjórn Mýrdalshrepps leggur þunga áherslu á að frumvarp um Jöfnunarsjóð húshitunar komist í 
gegnum þingið, þannig að ekki þurfi á hverju ári að slást við fjárveitingavaldið til að tryggja þessa 
sjálfsögðu jöfnun á nýtingu landsins gæða.

Þekkingarsetur í Vík og á Kirkjubæjarklaustri
Fyrir liggja tillögur Háskólafélags Suðurlands og Fræðslunetsins á Suðurlandi til ráðuneyta mennta- og 
byggðamála þess efnis að komið verði á fót skilgreindum þekkingarsetrum í Vík og á Kirkjubæjarklaustri. 
Þekkingarsetrin verði um leið hluti af þjónustuneti Fræðslunetsins og Háskólafélagsins á Suðurlandi en 
sérsvið þeirra verði jarðfræði og ferðamál og styðji þannig jafnframt við starfsemi Kötlu jarðvangs. 
Þekkingarsetrið mundi þannig taka við því verkefni sem ýtt var úr vör á síðasta ári í tengslum við 
sóknaráætlun landshlutanna og sem sinnir m.a. fræðslu og námseiðahaldi á svæðinu. Þetta verkefni er 
okkur afar mikilvægt því menntunarstig hefur verið lágt í Vestur- Skaftafellssýslu og erfitt um vik fyrir 
fólk héðan að sækja sér endurmenntun.

Sveitarstjórn Mýrdalshrepps styður eindregið þessar tillögur og leggur mikla áherslu á að fjármagn 
fáist til þessa verkefnis.

Uppbygging á ferðamannastöðum.
Mikilvægt er að áfram verði sett fjármagn í uppbyggingu á ferðamannastöðum í sveitarfélaginu. Lagt er 
til að reglur um úthlutun fjár úr Framkvæmdasjóði ferðamannastaða verði endurskoðaðar, þannig að 
einnig verði hægt að ráðast í uppbyggingu í fámennum sveitarfélögum sem ekki hafa fjármagn til að 
leggja helmings framlag á móti sjóðnum í nauðsynlegarframkvæmdir.

Verkefnin eru fjölmörg, koma þarf upp salernisaðstöðu á öllum fjölsóttum ferðamannastöðum, bæta 
merkingar og byggja upp göngustíga og bæta aðgengi. Miðað við þá miklu aukningu sem er á 
ferðamönnum þá verður að bæta verulega aðstöðu svo hægt sé að taka á sómasamlegan hátt á móti 
öllum þeim fjölda sem sækja vill okkur heim.

Úthlutun fjármagns úr Framkvæmdasjóði ferðamannastaða til brýnna verkefna taki tilliti til þess að 
hægt verði að ráðast í framkvæmdir þar sem þörfin er brýnust óháð stærð og fjárhagsstöðu 
sveitarfélaga.



Hjallatún

Því miður þokast lítið í því að bætt verði rekstrarumhverfi lítilla dvalar- og hjúkrunarheimila eins og 
Hjallatúns, en krafa um úrbætur hefur verið á okkar lista yfir verkefni sem við ræðum við ykkur og 
fjárlaganefnd á hverju ári. Hjallatún skiptir okkur miklu máli bæði sem þjónusta við okkar eldriborgara 
og eins sem traustur vinnustaður fjölda fólks. Mikilvægi þessa staðar sést ekki hvað síst á því að fjöldi 
eldri borgara í Mýrdalshreppi er hátt í að vera tvöfaldur á við landsmeðaltal. Kostnaðurinn við 
reksturinn, sem þó hefur verið vandlega yfirfarinn og hagrætt eins og kostur er, er langt umfram það 
fjármagn sem ríkið leggur til rekstrarins og því verður sveitarfélagið að greiða með rekstrinum stórfé á 
hverju ári. Hallinn á rekstri heimilisins á síðasta ári var 14,1 milljón og í ár stefnir í enn í svipaðan halla.

Daggjöldin sem ætlast er til að reka heimilin fyrir miðast við heimili sem eru langt um stærri en 
Hjallatún. Hækka þarf daggjöld til þessara minnstu heimila um 12 -  15% til að mögulegt sé að reka þau 
á þessum daggjöldum.

Húsnæði Hjallatúns.
Húsnæði Hjallatúns er barn síns tíma og nær því ekki að uppfylla þær kröfur sem gerðar eru til slíkrar 
starfsemi í dag. Nánast allt þjónusturými vantar og herbergin heimilisfólks eru svo lítil að við höfum 
verið að fjarlægja úr þeim salernisaðstöðuna til að rýmka þau aðeins svo starfsfólki sé gerlegt að nýta 
nauðsynleg hjálpartæki við hjúkrun á heimilinu.

Lengi hefur verið í umræðunni að bæta aðstöðuna á Hjallatúni og hafa ýmsar leiðir verið skoðaðar í því 
sambandi. Þar sem viðbygging við heimilið á núverandi stað er illgerleg, ákvað sveitarstjórn nú í sumar 
að ráðast í frumhönnun á nýju dvalar- og hjúkrunarheimili í Vík, þar sem horft yrði til byggingar heimilis 
sem uppfylli kröfur til nútíma dvalar- og hjúkrunarheimila.

Ríkisvaldið verður að horfa til þessa þáttar í heilbrigðismálanna, hækka dvalargjöldin til minnstu 
heimilanna um 1 2 -1 5 %  strax.



Hamfaraflóð í tengslum við Kötlugos og áhrif þess í Vík
Lengi hafa menn haft áhyggjur af stöðu þorpsins í Vík í hamfaraflóði í tengslum við Kötlugos, en því 
miður ekki fyrr en nú haft gögn til að styðjast við í þeim efnum. í tengslum við byggingu nýrrar brúar 
yfir Múlakvísl ákvað Vegagerðin að láta framkvæma svokallaða hermun á flóðum sem fylgja munu 
Kötlugosi til að meta áhrif þeirra á samgöngumannvirki. í tengslum við þá vinnu samþykkti Vegagerðin 
að kosta einnig frekari vinnu við slíkt líkan sem þá tæki til áhrifa slíkra flóða á byggðina í Vík. Eins og 
fram kemur á meðfylgjandi mynd er veruleg hætta á að slíkt flóð færi alla leið vestur til Víkur. Sem 
betur fer virðist samt að vatnsdýpt í Vík yrði ekki meiri en 1 -  1,5 metrar og eins virðist Ijóst straumhraði 
vatnsins yrði lítill fyrst og fremst leðjudrulla. Ljóst er að hægt verður að koma í veg fyrir að flóð nái að 
byggðinni með tiltölulega lágum varnargarði sem þá yrði staðsettur í námunda við svonefnda 
Uxafótarlæk. Viðræður milli sveitarstjórnar Mýrdalshrepps, Innanríkisráðuneytisins, Vegagerðar og 
Almannavarnardeildar ríkislögreglustjóra um þessa stöðum, munu fara af stað nú í haust og því er 
nauðsynlegt að fjármagn fáist til undirbúnings varnarmannvirkja þegar á næsta ári.

Þetta verkefni á klárlega heima hjá Ofanflóðasjóði

Ásgeir Magnússon 
sveitarstjóri


